
МОНГОЛ УЛСЫН ИХ ХУРЛЫН 2014 ОНЫ НАМРЫН ЧУУЛГАНЫ 2015 ОНЫ 
02 ДУГААР САРЫН 12-НЫ ӨДӨР ТӨСВИЙН БАЙНГЫН 

ХОРООНЫ ХУРАЛДААНЫ ТОВЬЁГ

  Нэг. Өрийн удирдлагын тухай болон холбогдох бусад хуулийн төсөл /Засгийн газар, 2015.02.06-ны өдөр өргөн мэдүүлсэн, хэлэлцэх эсэх/
   Хоёр. Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төсөл /Засгийн газар 2015.02.04-ний өдөр өргөн мэдүүлсэн, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ, зөвшилцөх/
  Гурав. “Засгийн газарт чиглэл өгөх тухай” Улсын Их Хурлын тогтоолын төсөл /Байнгын хороо санаачилсан, анхны хэлэлцүүлэг/ 
     Дөрөв. Дэд хорооны даргыг сонгох тухай асуудал

Монгол Улсын Их Хурлын 2014 оны намрын ээлжит чуулганы Төсвийн байнгын хорооны 2015 оны 02 дугаар сарын 12-ны өдөр /Пүрэв гараг/-ийн хуралдааны гар тэмдэглэл

Төсвийн байнгын хорооны дарга, Улсын Их Хурлын гишүүн Б.Болор ирц, хэлэлцэх асуудлын дарааллыг танилцуулж, хуралдааныг даргалав.
 
Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 05 минутад Төрийн ордны “А” танхимд эхлэв. 

Чөлөөтэй: М.Зоригт, Б.Наранхүү, М.Сономпил, Ч.Хүрэлбаатар.
 
Тасалсан: Н.Батбаяр, С.Ганбаатар, Ч.Улаан, Б.Чойжилсүрэн.

Нэг. Өрийн удирдлагын тухай болон холбогдох бусад хуулийн төсөл /Засгийн газар, 2015.02.06-ны өдөр өргөн мэдүүлсэн, хэлэлцэх эсэх/

Хэлэлцэх асуудалтай холбогдуулан Сангийн сайд Ж.Эрдэнэбат, дэд сайд С.Пүрэв, мөн яамны Өрийн удирдлагын газрын Өрийн удирдлагын хэлтсийн дарга Н.Нарангэрэл нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар байв.


Хууль санаачлагчийн илтгэлийг Байгаль орчин, ногоон хөгжил, аялал жуулчлалын яамны сайд Д.Оюунхорол танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно.


Болор: -1.Өрийн удирдлагын тухай хуулийн төслийг хэлэлцэхийг дэмжье.

Зөвшөөрсөн:                9
 
Татгалзсан:                  1


Бүгд:                            10


90.0 хувийн саналаар дэмжигдлээ.

2.Өрийн удирдлагын тухай хуулийг дагаж мөрдөх журмын тухай, Төсвийн тухай хуульд нэмэлт, өөрчлөлт оруулах тухай, Төсвийн тогтвортой байдлын тухай хуульд нэмэлт, өөрчлөлт оруулах тухай, Үнэт цаасны зах зээлийн тухай хуульд нэмэлт, өөрчлөлт оруулах тухай, Төрийн аудитын тухай хуульд нэмэлт оруулах, Валютын зохицуулалтын тухай хуульд өөрчлөлт оруулах тухай, Төв банк /Монголбанк/-ны тухай хуульд нэмэлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Төрийн болон орон нутгийн өмчийн тухай хуульд нэмэлт оруулах тухай, Концессын тухай хуульд нэмэлт оруулах тухай, Хүнсний тухай хуульд өөрчлөлт оруулах тухай, Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд өөрчлөлт оруулах тухай, Гадаадын зээл, тусламжийг зохицуулах тухай хуулийг хүчингүй болсонд тооцох тухай Монгол Улсын хууль, Өрийн удирдлагын тухай хууль батлагдсантай холбогдуулан авах арга хэмжээний тухай Улсын Их Хурлын тогтоолын төслүүдийг хэлэлцэхийг дэмжье.

Зөвшөөрсөн:               9

Татгалзсан:                 1


Бүгд:                          10

90.0 хувийн саналаар дэмжигдлээ.

Байнгын хорооноос гаргах санал, дүгнэлтийг чуулганы нэгдсэн хуралдаанд Улсын Их Хурлын гишүүн Л.Эрдэнэчимэг танилцуулахаар тогтов.


Уг асуудлыг 10 цаг 12 минутад хэлэлцэж дуусав.

Хоёр. Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төсөл /Засгийн газар 2015.02.04-ний өдөр өргөн мэдүүлсэн, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ, зөвшилцөх/

Хэлэлцэх асуудалтай холбогдуулан Сангийн сайд Ж.Эрдэнэбат, дэд сайд С.Пүрэв, мөн яамны Өрийн удирдлагын газрын Өрийн удирдлагын хэлтсийн дарга Н.Нарангэрэл, Төрийн захиргааны удирдлагын газрын Гадаад хамтын ажиллагааны хэлтсийн гэрээт ажилтан Э.Зулсүрэн, “Улаанбаатар хотын Олон улсын нисэх онгоцны шинэ буудал барих төсөл”-ийн захирал Н.Энхбат нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар байв.


Зээлийн хэлэлцээрийн төслийн талаар Сангийн сайд Ж.Эрдэнэбат танилцуулав.


Танилцуулгатай холбогдуулан Улсын Их Хурлын гишүүн Б.Болор, Я.Санжмятав нарын тавьсан асуултад Сангийн сайд Ж.Эрдэнэбат, “Улаанбаатар хотын Олон улсын нисэх онгоцны шинэ буудал барих төсөл”-ийн захирал Н.Энхбат нар хариулж, тайлбар хийв. 


Улсын Их Хурлын гишүүн Д.Ганхуяг санал хэлэв.


Болор: -Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төслийг зөвшилцөхийг дэмжье.

Зөвшөөрсөн:                9

Татгалзсан:                  2


Бүгд:                           11

81.8 хувийн саналаар дэмжигдлээ.
 
Байнгын хорооноос гаргах санал, дүгнэлтийг Аюулгүй байдал, гадаадын бодлогын байнгын хороонд Улсын Их Хурлын гишүүн Д.Дэмбэрэл танилцуулахаар тогтов.
 
Уг асуудлыг 10 цаг 24 минутад хэлэлцэж дуусав.

Гурав. “Засгийн газарт чиглэл өгөх тухай” Улсын Их Хурлын тогтоолын төсөл /Байнгын хороо санаачилсан, анхны хэлэлцүүлэг/ 

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар байв.


Улсын Их Хурлын гишүүдээс асуулт гараагүй болно.


Зарчмын зөрүүтэй саналаар санал хураав.


Болор: -1.Төслийн 1 дэх заалтыг төсвийн төлөвлөлтийг боловсронгуй болгох, орлого бүрдүүлэлт, төсвийн хариуцлага, ил тод байдлыг сайжруулах, экспортын орлогыг нэмэгдүүлэх хүрээнд дараах арга хэмжээг авч хэрэгжүүлэхийг Монгол Улсын Засгийн газар /Ч.Сайханбилэг/-т даалгасугай гэж өөрчлөх гэсэн саналыг дэмжье.

Зөвшөөрсөн:               9

Татгалзсан:                 1


Бүгд:                          10

90.0 хувийн саналаар дэмжигдлээ.

2.Төслийн 1 дэх заалтын 1 дэх дэд заалтыг хасах гэсэн саналыг дэмжье.

Зөвшөөрсөн:              11

Татгалзсан:                  0


Бүгд:                           11

100.0 хувийн саналаар дэмжигдлээ.

3.Төслийн 1 дэх заалтын 2 дахь дэд заалтын “өргөн мэдүүлсэн” гэсний ард “жил бүрийн” гэж нэмэх гэсэн саналыг дэмжье.

Зөвшөөрсөн:              11

Татгалзсан:                  0


Бүгд:                           11

100.0 хувийн саналаар дэмжигдлээ.

4.Төслийн 1 дэх заалтын 4 дэх дэд заалтаас “Монгол Улсын төсвийн тухай хуулийн төслийг боловсруулахдаа болон Засгийн газар” гэснийг тус тус хасах гэсэн саналыг дэмжье.

Зөвшөөрсөн:              11

Татгалзсан:                  0


Бүгд:                           11

100.0 хувийн саналаар дэмжигдлээ.

5.Төслийн 1 дэх заалтын 7 дахь дэд заалтыг “аймгийн төвийн сумдыг татан буулгаж, аймгийн төвийг хот болгох асуудлыг 2017 оноос эхлэх хэрэгжиж эхлэхээр хууль, тогтоомжийг төсөл боловсруулж Улсын Их Хуралд өргөн мэдүүлэх” гэж өөрчлөх гэсэн саналыг дэмжье.

Зөвшөөрсөн:              11

Татгалзсан:                  0


Бүгд:                           11

100.0 хувийн саналаар дэмжигдлээ.

6.Төслийн 1 дэх заалтын 9 дэх дэд заалтыг “Боловсрол, эрүүл мэндийн засаглалыг сайжруулж, улс төрөөс хараат бус, бие даасан байдлыг бүрдүүлэх, эдгээр салбарын ажилчдын цалин урамшууллыг мэргэжлийн зэрэг, ур чадварыг харгалзан тооцох тогтолцоог бүрдүүлэх, өрсөлдөөнийг дэмжих болон хариуцлагыг сайжруулах чиглэлээр судалгаа хийж, холбогдох хууль, тогтоомжийн төслийг боловсруулж Улсын Их Хуралд өргөн мэдүүлэх” гэж өөрчлөх гэсэн саналыг дэмжье.

Зөвшөөрсөн:              10

Татгалзсан:                  1


Бүгд:                           11

90.9 хувийн саналаар дэмжигдлээ.

7.Төслийн 1 дэх заалтад “цахилгаан эрчим хүч, ган, нүүрснээс синтетик, байгалийн хий үйлдвэрлэж экспортлох асуудлаар нэгдсэн бодлого боловсруулж, 2015 оны 05 дугаар сарын 01-ний дотор Улсын Их Хуралд танилцуулах” гэсэн 11 дэх дэд заалт нэмэх гэсэн саналыг дэмжье.

Зөвшөөрсөн:              11

Татгалзсан:                  0


Бүгд:                           11

100.0 хувийн саналаар дэмжигдлээ.

8.Төслийн 1 дэх заалтад “энэ тогтоолын 1 дэх заалтын 11 дэх дэд заалтад заасан нэгдсэн бодлогын агуулгад нийцсэн төсөл, арга хэмжээг хэрэгжүүлэх ажлыг шуурхай зохион байгуулах” гэсэн 12 дахь дэд заалт нэмэх гэсэн саналыг дэмжье.

Зөвшөөрсөн:               9

Татгалзсан:                  2


Бүгд:                           11

81.8 хувийн саналаар дэмжигдлээ.


9.Төслийн 2 дахь заалтын “талаар” гэсний дараа “жил бүр” гэж нэмэх гэсэн саналыг дэмжье.

Зөвшөөрсөн:              10

Татгалзсан:                  1


Бүгд:                           11

90.9 хувийн саналаар дэмжигдлээ.

10.Тогтоолын төслийн 1 дэх заалтын 1 дэх дэд заалтыг хассантай холбогдуулан дэд заалтуудын дугаарыг өөрчлөх гэсэн саналыг дэмжье.

Зөвшөөрсөн:              11

Татгалзсан:                  0


Бүгд:                           11

100.0 хувийн саналаар дэмжигдлээ.

Байнгын хорооноос гаргах санал, дүгнэлтийг чуулганы нэгдсэн хуралдаанд Улсын Их Хурлын гишүүн Д.Ганхуяг танилцуулахаар тогтов.

Уг асуудлыг 10 цаг 33 минутад хэлэлцэж дуусав.

Дөрөв. Дэд хорооны даргыг сонгох тухай асуудал

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар байв.


Дэд хорооны даргад нэр дэвшигчийн талаар Улсын Их Хурлын гишүүн, Улсын Их Хурал дахь Монгол ардын намын бүлгийн дэд дарга Д.Хаянхярваа танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно.


Болор: -1.Төсвийн зарлагын хяналтын дэд хорооны даргад Ч.Хүрэлбаатарыг сонгохыг дэмжье.

Зөвшөөрсөн:              10

Татгалзсан:                  1


Бүгд:                           11

90.9 хувийн саналаар дэмжигдлээ.

2.Дэд хорооны даргыг сонгох тухай Төсвийн байнгын хорооны тогтоолыг баталъя.

Зөвшөөрсөн:              11

Татгалзсан:                  0


Бүгд:                           11

100.0 хувийн саналаар тогтоол батлагдлаа.

Уг асуудлыг 10 цаг 37 минутад хэлэлцэж дуусав.

Монголын хөрөнгийн зах зээлийн үйл ажиллагаанд шалгалт хийх ажлын хэсэг байгуулж, ахлагчаар нь Улсын Их Хурлын гишүүн Д.Сумъяабазарыг томилов.

Хуралдаан 10 цаг 38 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН


ХОРООНЫ ДАРГА                                       Б.БОЛОР

Тэмдэглэл хөтөлсөн:

ПРОТОКОЛЫН АЛБАНЫ
 
ШИНЖЭЭЧ

                                       М.НОМИНДУЛАМ

МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 2015 ОНЫ 02 ДУГААР САРЫН 12-НЫ
ӨДӨР /ПҮРЭВ ГАРАГ/-ИЙН ХУРАЛДААНЫ

Б.Болор: -Төсвийн байнгын хорооны гишүүдийн энэ өдрийн мэндийг хүргэе. Байнгын хорооны гишүүдийн ирц ирвэл зохих 19 гишүүнээс 10, ирсэн гишүүд Амаржаргал, Болор, Ганхуяг, Дэмбэрэл, Оюунхорол, Санжмятав, Сумъяабазар, Д.Эрдэнэбат, Ж.Эрдэнэбат, Эрдэнэчимэг нарын гишүүд ирсэн байна. Ирц 52.6 хувьтай байгаа учраас Төсвийн байнгын хорооны 2015 оны 02 дугаар сарын 12-ны өдрийн  хуралдааныг нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. 4 асуудал байна. 


Нэг. Өрийн удирдлагын тухай болон холбогдох бусад хуулийн төсөл хэлэлцэх эсэх.


Хоёр. “Засгийн газарт чиглэл өгөх тухай” Монгол Улсын Их Хурлын тогтоолын төсөл анхны хэлэлцүүлэг.

Гурав. Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр” зөвшилцөх.

Дөрөв. Төсвийн зарлагын хяналтын дэд хорооны даргыг сонгох тухай асуудал байна. 

Хэлэлцэх асуудалтай холбоотой саналтай гишүүн байна уу? Алга байна. Хэлэлцэх асуудалдаа оръё. 

Нэг. Өрийн удирдлагын тухай болон холбогдох бусад хуулийн төсөл /Засгийн газар,  2015.02.06-ны өдөр өргөн мэдүүлсэн, хэлэлцэх эсэх/


Төсөл санаачлагчийн илтгэлийг Байгаль орчин, аялал жуулчлал ногоон хөгжил, Байгаль орчин, ногоон хөгжил, аялал жуулчлалын яамны сайд Оюунхорол танилцуулна. Оюунхорол сайд.


Д.Оюунхорол: -Та бүхний энэ өглөөний амгаланг айлтгая. 


Монгол Улсын Засгийн газраас 2014 оны 04 дүгээр сарын 30-ны өдөр Улсын Их Хуралд өргөн мэдүүлсэн  Өрийн удирдлагын тухай хуулийн төсөл түүнийг дагалдан гарах бусад хууль, тогтоолын төслийг Засгийн газрын 2015 оны 02 дугаар сарын 02-ны өдрийн хуралдаанаар хэлэлцээд эгүүлэн татах, улмаар шаардлагатай зарим заалт өөрчлөлтийг тусгасны үндсэн дээр нэн яаралтай хэлэлцүүлэхээр Улсын Их Хуралд өргөн мэдүүлэхээр тогтсон. Үүний дагуу анх өргөн мэдүүлснээс хойш өнөөг хүртэл хугацаанд Төсвийн тухай хууль, Монгол Улсын Засгийн газрын тухай хууль, Төсвийн тогтвортой байдлын тухай хуульд орсон нэмэлт, өөрчлөлттэй уялдуулан хуулийн төслийг шинэчлэн боловсруулж, 2015 оны 02 дугаар сарын 06-ны өдөр Улсын Их Хуралд дахин өргөн мэдүүллээ. Төсвийн тухай хууль болон Монгол Улсын Засгийн газрын тухай хуульд орсон нэмэлт, өөрчлөлтийн  хүрээнд хуучнаар Эдийн засгийн  хөгжлийн яам, Эдийн засгийн хөгжлийн сайдад хамаарч байсан чиг үүргийг Сангийн яам, Сангийн сайдын чиг үүрэгт шилжүүлэн тусгасан бөгөөд энэхүү өөрчлөлтийн хүрээнд хуулийн төсөл 46 зүйлтэй болсон.


Түүнчлэн Төсвийн тогтвортой байдлын тухай  хуульд 2015 оны 01 дүгээр сарын 20-ны өдөр орсон нэмэлт, өөрчлөлттэй холбоотойгоор Засгийн газрын өр болон өрийн баталгааны хязгаар, тэдгээрийг тооцоолох тухай зохицуулалтыг Төсвийн тогтвортой байдлын тухай хуульд заасан төсвийн тусгай шаардлагын заалттай нийцүүлж шинэчилсэн болно. Хууль батлагдсанаар өрийн удирдлагын бодлого зохицуулалтын хүрээнд өрийн зохистой түвшнийг хангах дунд хугацааны стратегийг хэрэгжүүлэх, Засгийн газрын зээллэг хийх замаар өр үүсгэх, дамжуулан зээлдүүлэх, Засгийн газрын өрийн баталгааг гаргах, тэдгээрийг бүртгэх, тайлагнах, хяналт тавих, хариуцлага ногдуулах харилцааг бүрэн зохицуулах юм. Иймд  Өрийн удирдлагын тухай хуулийн төсөл түүнийг дагалдах гарах бусад хууль, тогтоолын төслийг  хэлэлцэн шийдвэрлэж өгөхийг хүсье.


Анхаарал тавьсанд баярлалаа. 


Б.Болор: -Оюунхорол сайдад баярлалаа. Ажлын хэсэг хаана байна вэ? Хэлэлцэж байгаа асуудалтай холбогдуулж ажлын хэсэг хүрэлцэн ирсэн байгаа. Эрдэнэбат Сангийн сайд, Пүрэв Сангийн дэд сайд, Нарангэрэл Сангийн яамны Өрийн удирдлагын хэлтсийн дарга, Анхбаяр Сангийн яамны Өрийн удирдлагын хэлтсийн мэргэжилтэн.


Хэлэлцэж байгаа асуудалтай холбогдуулан асуулт асуух гишүүн байна уу? Алга байна. Үг  хэлэх гишүүн байна уу? Алга байна. Хуулийн төслүүдийн хэлэлцэх эсэх талаар санал хураана. 


Өрийн удирдлагын тухай хуулийн төслийг хэлэлцэх нь зүйтэй гэсэн санал хураалт явуулъя. Санал хураалт.


Санал хураалтад 10 гишүүн  оролцож, 9 гишүүн дэмжиж, 90.0 хувийн саналаар санал дэмжигдлээ. 


Хоёр дахь санал хураалт, дагасан хуулиуд байна. Саналын томьёолол танилцуулъя.


Өрийн удирдлагын тухай хуулийг дагаж мөрдөх журмын тухай, Төсвийн тухай хуульд нэмэлт, өөрчлөлт оруулах тухай, Төсвийн тогтвортой байдлын тухай хуульд нэмэлт, өөрчлөлт оруулах тухай, Үнэт цаасны зах зээлийн тухай хуульд нэмэлт, өөрчлөлт оруулах тухай, Төрийн аудитын тухай хуульд нэмэлт оруулах, Валютын зохицуулалтын тухай хуульд өөрчлөлт оруулах тухай, Төв банк /Монголбанк/-ны тухай хуульд нэмэлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Төрийн болон орон нутгийн өмчийн тухай хуульд нэмэлт оруулах тухай, Концессын тухай хуульд нэмэлт оруулах тухай, Хүнсний тухай хуульд өөрчлөлт оруулах тухай, Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд өөрчлөлт оруулах тухай, Гадаадын зээл, тусламжийг зохицуулах тухай хуулийг хүчингүй болсонд тооцох тухай Монгол Улсын хууль, Өрийн удирдлагын тухай хууль батлагдсантай холбогдуулан авах арга хэмжээний тухай Улсын Их Хурлын тогтоолын төслүүдийг хэлэлцэх нь зүйтэй гэсэн саналаар санал хураалт явуулъя. Санал хураалт.


Санал хураалтад 10 гишүүн  оролцож, 9 гишүүн дэмжиж, 90.0 хувийн саналаар санал дэмжигдлээ. 


Үүгээр Өрийн удирдлагын тухай болон бусад хуулийн төслүүдийн хэлэлцэх эсэхийг шийдлээ. Энэ хэлэлцэх эсэх нь шийдэгдэж байгаа. Хэлэлцүүлгийн явцад гишүүд идэвхтэй байгаарай гэж сануулъя. Байнгын хорооноос санал, дүгнэлт гарна. Санал, дүгнэлтийг Улсын Их Хурлын гишүүн Эрдэнэчимэг танилцуулна.  Өрийн удирдлагын тухай болон холбогдох бусад хуулийн төслийг хэлэлцэж дууслаа. Ганхуяг гишүүнийг иртэл дараагийн асуудлаа явъя. 3 дахь асуудлаа хэлэлцэж байя. Ажлын хэсгийн дарга Ганхуяг хараахан хүрэлцэж ирээгүй байгаа учраас дараагийн асуудал руугаа орж байя. 


Хоёр. Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төсөл /Засгийн газар 2015.02.04-ний өдөр өргөн мэдүүлсэн, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ, зөвшилцөх/

Зээлийн хэлэлцээрийн талаарх танилцуулгыг Сангийн сайд Эрдэнэбат танилцуулна. 

Ж.Эрдэнэбат: -Пүрэв сайдаа үүний материал байна уу? Байнгын хорооныхоо гишүүдээс хүлцэл өчье. Олон улсын валютын сангийн Ази, Номхон далайн бүсийг хариуцсан захирлын уулзалтыг өнөөдөр товлосон байсан учраас өчигдөр орой Байнгын хороог өглөө хуралдуулах шийдвэр гарсан байна. Тэгээд уулзалт  хийж явж байгаад хоцроод ирлээ. Монгол Улсын Засгийн газраас Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төслийг  хэлэлцүүлэхээр та бүхэнд танилцуулж байна.  Монгол Улсын Засгийн газар, Японы олон улсын хамтын ажиллагааны банк хооронд Улаанбаатар хотын олон улсын шинэ нисэх онгоцны буудал барих төслийг санхүүжүүлэх 28.8 тэрбум иенийн зээлийн  гэрээ, Япон улсын албан ёсны туслалцааны хүрээнд 2008 оны 05 дугаар сарын 01-ний өдрөөр үзэглэсэн байгаа. Мөн оны 05 дугаар сарын 29-ний өдөр Монгол Улсын Их Хурлаар соёрхон батлуулсан. Тус төсөл нэмэлт санхүүжилт авах асуудлыг Монгол Улсын Засгийн газрын 2013 оны 03 дугаар сарын 30-ны өдрийн хуралдаанаараа хэлэлцэн дэмжсэн байгаа. 2013 оны 04 дүгээр сарын 23-ны өдөр Улсын Их Хурлын Төсвийн болон Эдийн засгийн байнгын хороо хамтарсан хуралдаан, Аюулгүй байдал, гадаад бодлогын байнгын хорооны хуралдаанаар тус тус хэлэлцэж дэмжсэн. Тухайн үед хэлэлцсэн зээлийн хэлэлцээрийн төсөл зөвхөн гүйцэтгэгч байгууллагад төлөх санхүүжилтийн үлдэгдлийг тусгасан байсан. Энэ ажлаас гадна онгоцны буудлын үйл ажиллагаатай холбоотой бусад барилга байгууламжуудын үнийн тохируулга зэрэг зардлыг нэмж, нэмэлт зээлийн хэлэлцээрийн дүнд өөрчлөлт орсон байгаа. Байнгын хорооны хуралдаанаар уг асуудлыг хэлэлцэн шийдвэрлэж өгөхийг та бүхнээс хүсье.

Б.Болор: -Хэлэлцэж буй асуудалтай холбоотой ажлын хэсгийг танилцуулъя. Эрдэнэбат Сангийн сайд, Пүрэв Сангийн дэд сайд, Нарангэрэл Сангийн яамны Өрийн удирдлагын газрын Өрийн удирдлагын хэлтсийн дарга, Зулсүрэн Сангийн яамны Төрийн захиргааны удирдлагын газрын Гадаад хамтын ажиллагааны хэлтсийн гэрээт ажилтан, Энхбат “Улаанбаатар хотын Олон улсын нисэх онгоцны шинэ буудал барих төсөл”-ийн захирал. 

Хэлэлцэж буй асуудалтай холбогдуулан асуулт асуух гишүүдийн нэрсийг авъя. Асуулт байхгүй юу? Асуулт алга байна. Дахиад нөгөө өрийн хязгаар гээд юм яригдаад унах юм биш биз? Эрдэнэбат сайдаа. Тэгээд одоо төслийн захирал байгаа юм байна. Үүнийг аваад энэ төсөл бүрэн дуусах уу? Түрүүний авсан  хэмжээнээс дахиад бараг тэр хэмжээгээр авахаар тийм тоо байна лээ. Сая Ерөнхий сайдын айлчлалын үеэр энэ асуудлаар тохирсон юм байна уу? 

Ж.Эрдэнэбат: -Энэ төслийн хувьд өрийн хязгаарт мэдээж  нөлөөлнө. Гэхдээ Өрийн удирдлагын тухай хууль батлагдсан тохиолдолд энэ асуудлыг цааш үргэлжлүүлээд шийдэхээс өөр гарц байхгүй байгаа. Нэмэлтээр 8 тэрбум иенийн асуудал яригдаж байгаа байх. Ингээд төслийн хувьд та нэмэлт тайлбар өгчих.

Н.Энхбат: -Төслийн захирал Энхбат. Та бүхэнд нэг хуудас материал тарсан байна уу? Үүгээр 2008 онд авсан зээл маань 28.8 тэрбум тэр нь 245 орчим сая доллар, үүн дээрээ 2013 онд Абэ Ерөнхий сайдыг айлчлахад нэмж санхүүжүүлье гэсэн. Одоо авч байгаа зээл маань 310 сая ам.доллар, ингээд төслийн нийт санхүүжилт 560 сая ам.долларт багтаж байгаа. Үүний тодорхой хэмжээнд үүссэн шалтгаан бол Монгол Улсын төсвийн хөрөнгөөр барих байсан барилга, байгууламж зарим ажил тоног төхөөрөмжийг шинэ зээл рүү шилжүүлсэн. Энэ мөнгөндөө багтаад төсөл амжилттай хэрэгжиж дуусна. 

Б.Болор: -Баярлалаа. Ер нь Өрийн удирдлагын хуультайгаа холбогдож уялдаж шийдэгдэх юм байна гэж ойлголоо. Хэлэлцэж буй асуудалтай холбогдуулж асуулт асууж дууслаа. Энэ асуудалтай холбоотой үг  хэлэх гишүүн байна уу? Кнопоо дарчих. Санжмятав  гишүүнээр хаалаа. Ганхуяг гишүүн.

Д.Ганхуяг: -Энэ зээлийг дэмжиж байгаа юм. Ер нь энэ зуунд нэлээн том бүтээн байгуулалтад тооцогдохоор бүтээн байгуулалт болж байгаа. Төсөл эхлэх гэж их хугацаа алдсан. Тэгээд Улсын Их Хурлаар 2009 онд билүү 2007 онд билүү анхных нь гэрээ хэлэлцээр нь батлагдаж байсан. Дөнгөж өнгөрсөн жил эхэлсэн ийм байдалтай байгаа чухал төсөл, үүнийг шийдвэрлэх шаардлагатай. Хагас онгоцны буудалтай боллоо шүү дээ. Тийм учраас энэ бол чухал юм гэж ингэж хэлмээр байна. Төслийн нийт санхүүжилтийн тухайд бас тухайн үед өмнөх Засгийн газрын үед ч гэсэн судалж байсан. Одоо олон улсын хэмжээнд баригдаж байгаа онгоцны буудлын нийт санхүүжилттэй харьцуулахад багадаа тооцогдож байгаа 500 хэдэн сая доллар бол тийм учраас Улсын Их Хурал дээр ярилцах үед энэ төслийнхөө ач холбогдол, санхүүжилт нь бага юм шүү, бид нар зардал хэмнэж байгаа шүү гэдгийг сайтар ойлгуулах шаардлагатай гэж хэлэх байна. 2016 онд АSEM-ын уулзалт болно, тэр үед тодорхой түвшинд ашиглаж болохоор хурдавчлах боломж байгаа эсэхийг судалж үзэх, одооноос төлөвлөлттэй ажиллах шаардлагатай байгаа болов уу гэж бодож байна. Дэмжиж байна. 

Б.Болор: -Санжмятав гишүүн.

Я.Санжмятав: -Би уг нь нэг зүйл тодруулъя гэж байсан юм. Төслийг дэмжиж байгаа. Тодорхой хугацаанд ажил яваад хөрөнгийн ханшийн өөрчлөлт, төслийн хэрэгжилтийн явцын удаашралтай холбогдуулаад өмнө нь төсөл хэрэгжиж дуусаад ашиглалтад орох хугацаанд өөрчлөлт гарахаар тийм зүйл харагдаж байгаа юу, эсвэл өмнө нь батлагдсан төслөөрөө хэрэгжих үү гэдгийг асуух гэсэн юм. Төслийг дэмжиж байна, хоёрдугаарт хугацаанд өөрчлөлт гарах уу, үгүй юу? Өмнө нь тооцож байсан хугацаа одоогоор тодорхой хэмжээгээр хойшлогдох юм уу, Ганхуяг гишүүний хэлж байгаагаар 2016 онд бараг нэг ээлж ч гэсэн авъя гэж тооцож байна л даа. Та бүхэн яаж тооцож байгаа юм бэ? Эргээд мөнгө авдаг түүний дараагаар хугацаагаа ахиад хоёр жил хойш нь хаялаа гэдэг юм гарахгүй биз дээ гэж хэлэх гэсэн юм. 

Б.Болор: -Ажлын хэсгийн микрофоныг нээгээд үүн дээр тайлбар авъя. 

Н.Энхбат: -Төслийн маань ажил тендерийн үе шатнаас болоод жил гаруй удааширсан, хоёр удаагийн тендер амжилтгүй болоод 3 дахь дээрээ бид одоо ажиллаж байгаа Mitsubishi, Shiyoto хоёр компанийн түншлэлийг сонгон шалгаруулаад ажилласан. Энэ компанитай гэрээ хийх явцад бид гэрээ хийснээсээ хойших хугацааг нэлээн шахаж тооцсон. Ингээд 2013 оны 06 дугаар сарын 25-ны өдрөөс эхлээд 1290 хоног буюу 43 сарыг тоолоод явж байгаа. Энэ хугацаагаар 2017 оны 01 дүгээр сарын 07-нд барилгын ажил дуусах ёстой. Одоогийн байдлаар бид төлөвлөгөөт хугацаанаасаа ялимгүй түрүүлж яваа. Энэ эрчээ алдахгүй явах юм бол 2016 ондоо багтаагаад барилгын ажлыг дуусгах боломжтой байгаа гэж үзэж байгаа юм. 

Б.Болор: -Баярлалаа. Хэлэлцэж буй асуудалтай холбогдуулж гишүүд асуулт асууж, санал хэлж дууслаа. 

Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төслийг зөвшилцөхийг дэмжье гэсэн санал хураалт явуулъя. 

Санал хураалт.

Санал хураалтад 11 гишүүн оролцож, 9 гишүүн дэмжиж, 2 гишүүн татгалзаж, 81.8 хувийн саналаар зөвшилцөх нь зүйтэй гэж шийдлээ. Нэмэлт хэлэлцээрийн төслийн хэлэлцүүлэг явуулсан талаар Төсвийн байнгын хорооны санал, дүгнэлт гарна. Санал, дүгнэлтийг Аюулгүй байдал, гадаад бодлогын байнгын хороонд хүргүүлж, Улсын Их Хурлын гишүүн Дамдины Дэмбэрэл танилцуулна. Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төслийн зөвшилцөх асуудлыг хэлэлцэж дууслаа.

Дараагийн асуудалдаа оръё.

Гурав. “Засгийн газарт чиглэл өгөх тухай” Улсын Их Хурлын тогтоолын төсөл /Байнгын хороо санаачилсан, анхны хэлэлцүүлэг/ 

Байнгын хорооноос гарсан ажлын хэсэг санаачилсан, анхны хэлэлцүүлгийг явуулъя. Хэлэлцэж байгаа асуудалтай холбогдуулан асуулт асуух гишүүд нэрсээ өгнө үү? Алга байна. Тогтоолын төсөл дээр зарчмын зөрүүтэй санал байгаа шүү дээ. Ажлын хэсгээс гарсан энэ саналуудаар санал хураалт явуулъя. 

1.Төслийн 1 дэх заалтыг төсвийн төлөвлөлтийг боловсронгуй болгох, орлого бүрдүүлэлт, төсвийн хариуцлага, ил тод байдлыг сайжруулах, экспортын орлогыг нэмэгдүүлэх хүрээнд дараах арга хэмжээг авч хэрэгжүүлэхийг Монгол Улсын Засгийн газар Ч.Сайханбилэгт даалгасугай гэж өөрчлөх. Санал гаргасан Улсын Их Хурлын гишүүн Ганхуяг, Д.Дэмбэрэл, Сономпил, Чойжилсүрэн, Санжмятав, Эрдэнэчимэг. Цаашид ажлын хэсэг.

Санал хураалт. 


Санал хураалтад 10 гишүүн оролцож, 9 гишүүн дэмжиж, 90.0 хувийн саналаар эхний санал дэмжигдлээ. 

2.Төслийн 1 дэх заалтын 1 дэх дэд заалтыг хасах. Санал гаргасан ажлын хэсэг.

Санал хураалт. 


Гишүүд жаахан анхааралгүй, өөрөө ч гэсэн анхааралгүй байж, энэ саналыг хүчингүй болгохын тулд дахиад санал хураадаг тийм ээ? Саяын саналыг хүчингүй болгох санал хураалт явуулъя. 

Санал хураалт хүчингүй боллоо. 

2.Төслийн 1 дэх заалтын 1 дэх дэд заалтыг хасах. Санал гаргасан ажлын хэсэг.

Санал хураалт. 

Санал хураалтад 11 гишүүн оролцож, 11 гишүүн дэмжиж, 100.0 хувийн саналаар уг санал дэмжигдлээ.

3.Төслийн 1 дэх заалтын 2 дахь дэд заалтын “өргөн мэдүүлсэн” гэсний ард “жил бүрийн” гэж нэмэх. Санал гаргасан ажлын хэсэг.


Санал хураалт.

Санал хураалтад 11 гишүүн  оролцож, 11 гишүүн дэмжиж, 100.0 хувийн саналаар 3 дахь санал дэмжигдлээ. 

4.Төслийн 1 дэх заалтын 4 дэх дэд заалтаас “Монгол Улсын төсвийн тухай хуулийн төслийг боловсруулахдаа болон Засгийн газар” гэснийг тус тус хасах. Санал гаргасан ажлын хэсэг.

Санал хураалт.

Санал хураалтад 11 гишүүн  оролцож, 11 гишүүн дэмжиж, 100.0 хувийн саналаар 4 дэх санал дэмжигдлээ. 

5.Төслийн 1 дэх заалтын 7 дахь дэд заалтыг “аймгийн төвийн сумдыг татан буулгаж, аймгийн төвийг хот болгох асуудлыг 2017 оноос эхлэх хэрэгжиж эхлэхээр хууль, тогтоомжийг төсөл боловсруулж Улсын Их Хуралд өргөн мэдүүлэх” гэж өөрчлөх. Санал гаргасан ажлын хэсэг.


Санал хураалт.

Санал хураалтад 11 гишүүн  оролцож, 11 гишүүн дэмжиж, 100.0 хувийн саналаар 5 дахь санал дэмжигдлээ. 

6.Төслийн 1 дэх заалтын 9 дэх дэд заалтыг “Боловсрол, эрүүл мэндийн засаглалыг сайжруулж, улс төрөөс хараат бус, бие даасан байдлыг бүрдүүлэх, эдгээр салбарын ажилчдын цалин урамшууллыг мэргэжлийн зэрэг, ур чадварыг харгалзан тооцох тогтолцоог бүрдүүлэх, өрсөлдөөнийг дэмжих болон хариуцлагыг сайжруулах чиглэлээр судалгаа хийж, холбогдох хууль, тогтоомжийн төслийг боловсруулж Улсын Их Хуралд өргөн мэдүүлэх” гэж өөрчлөх. Санал гаргасан ажлын хэсэг.

Санал хураалт.

Санал хураалтад 11 гишүүн  оролцож, 10 гишүүн дэмжиж, 90.0 хувийн саналаар  санал дэмжигдлээ. 

7.Төслийн 1 дэх заалтад “цахилгаан эрчим хүч, ган, нүүрснээс синтетик, байгалийн хий үйлдвэрлэж экспортлох асуудлаар нэгдсэн бодлого боловсруулж, 2015 оны 05 дугаар сарын 01-ний дотор Улсын Их Хуралд танилцуулах” гэсэн 11 дэх дэд заалт нэмэх. Санал гаргасан ажлын хэсэг. 

Санал хураалт.

Санал хураалтад 11 гишүүн  оролцож, 11 гишүүн дэмжиж, 7 дахь санал дэмжигдлээ. 

8.Төслийн 1 дэх заалтад “энэ тогтоолын 1 дэх заалтын 11 дэх дэд заалтад заасан нэгдсэн бодлогын агуулгад нийцсэн төсөл, арга хэмжээг хэрэгжүүлэх ажлыг шуурхай зохион байгуулах” гэсэн 12 дахь дэд заалт нэмэх. Санал гаргасан ажлын хэсэг. 

Санал хураалт.

Санал хураалтад 11 гишүүн  оролцож, 9 гишүүн дэмжиж, санал дэмжигдлээ. 

9.Төслийн 2 дахь заалтын “талаар” гэсний дараа “жил бүр” гэж нэмэх. Санал гаргасан ажлын хэсэг.

Санал хураалт.


Санал хураалтад 11 гишүүн  оролцож, 10 гишүүн дэмжиж, 90.0 хувийн саналаар 9 дэх санал дэмжигдлээ. 

10.Тогтоолын төслийн 1 дэх заалтын 1 дэх дэд заалтыг хассантай холбогдуулан дэд заалтуудын дугаарыг өөрчлөх. Санал гаргасан ажлын хэсэг.

Санал хураалт.

Санал хураалтад 11 гишүүн  оролцож, 11 гишүүн дэмжиж, 100.0 хувийн саналаар санал дэмжигдлээ. 

Ажлын хэсгээс гаргасан зарчмын зөрүүтэй саналуудаар санал хурааж дууслаа. “Засгийн газарт чиглэл өгөх тухай” Улсын Их Хурлын тогтоолын төслийн анхны хэлэлцүүлгийг хийлээ. Тогтоолын төслийн анхны хэлэлцүүлэг явуулсан талаар Байнгын хорооны санал, дүгнэлт гарна. Санал, дүгнэлтийг Улсын Их Хурлын гишүүн Ганхуяг танилцуулна. 

“Засгийн газарт чиглэл өгөх тухай” Улсын Их Хурлын тогтоолын төслийг хэлэлцэж дууслаа.

Дараагийн асуудалдаа оръё. 

Дөрөв. Дэд хорооны даргыг сонгох тухай асуудал

Төсвийн зарлагын хяналтын дэд хорооны даргыг сонгох тухай асуудал байгаа. Монгол ардын намын бүлгээс нэр дэвшүүлсэн байгаа. Нэр дэвшигчийн талаарх танилцуулгыг Монгол ардын намын бүлгийн дэд дарга Хаянхярваа танилцуулна. 

Д.Хаянхярваа: -Улсын Их Хурлын дэгийн тухай хуулийн 24.13, Монгол Улсын Их Хурлын чуулганы дэгийн тухай хуулийн 15 дугаар зүйлийн 15.5 дахь заалтыг үндэслэн Улсын Их Хурлын Төсвийн байнгын хорооны харьяа Төсвийн зарлагын хяналтын дэд хорооны даргад Улсын Их Хурал дахь Монгол ардын намын бүлгээс Улсын Их Хурлын гишүүн Ч.Хүрэлбаатарыг дэвшүүлж байгааг зохих дэгийн дагуу хэлэлцэн шийдвэрлэж өгөхийг хүсэж байна. Хүрэлбаатарын товч намтрыг та бүхэнд танилцуулъя. Танилцуулж хэрэггүй юу, тэгвэл үүнийг хэлэлцэж өгөхийг хүсье. 

Б.Болор: -Хаянхярваа даргад баярлалаа. Танилцуулгатай холбогдуулан асуулт асуух гишүүд байна уу? Алга байна. Улсын Их Хурлын гишүүдээс асуух асуулт гарсангүй. Санал хэлэх гишүүд байвал нэрсээ өгнө үү? Алга байна. Төсвийн зарлагын хяналтын дэд хорооны даргад Улсын Их Хурлын гишүүн Хүрэлбаатарыг сонгохыг дэмжье гэсэн санал хураалт явуулъя. 

Санал хураалт.

Санал хураалтад 11 гишүүн оролцож, 10 гишүүн дэмжиж, санал дэмжигдлээ. Энэ санал хураалт явсантай холбогдуулаад дэд хорооны даргыг сонгох тухай Төсвийн байнгын хорооны тогтоол гарна. Тогтоолыг баталъя гэсэн санал хураалт явуулъя.

Санал хураалт.

Санал хураалтад 11 гишүүн оролцож, 11 гишүүн дэмжиж тогтоолын баталъя гэж шийдлээ. 

Төсвийн зарлагын хяналтын дэд хорооны даргыг сонгох тухай асуудлыг  хэлэлцэж дууслаа. Ингээд дууслаа. Бас нэг асуудал байна.

Монголын хөрөнгийн зах зээлийн талаарх тодорхой санал, гомдлууд тус Байнгын хороон дээр ирсэн байгаа. Үүний дагуу энэ газрыг шалгая, шалгалт явуулъя гэсэн саналууд гарсан байгаа. Ингээд ажлын  хэсэг байгуулъя гэж шийдье. Ажлын хэсгийн даргаар Улсын Их Хурлын гишүүн Сумъяабазарыг томилъё. Гишүүдээ өөрөө яадаг юм байна лээ. Төсвийн байнгын хороогоор өнөөдөр  хэлэлцэх асуудал дууслаа. Төсвийн байнгын хорооны хуралдаан хаасныг мэдэгдье.

Дууны бичлэгээс буулгасан:

ПРОТОКОЛЫН АЛБАНЫ

